
Нарықтық қатынастардың қалыптасуы кезеңінде экономиканы инвестициялау үрдісін реттеуде басты рөл мемлекетке беріледі, ол өзінің мақсатты бағытталған саясатымен сол үрдісті ынталандырады. Меншіктік қатынастардың өзгеруімен, экономиканы нарықтық реформалау бойынша шараларды іске асырумен мемлекет рөлі жеткілікті деңгейде белсенді болып қалып, жай заңдылық кепілі мен тәртібі қызметтерімен шектелмеуі тиіс. Сонымен бірге динамикалық өзгерістердің талаптарына жауап беретін мемлекеттік реттеу қоғамдық сынақ негізі мен біруақытылы оның катализаторы бола отырып, өзгеріп жатқан жағдайларды ескеруі тиіс.

Инвестициялық қызметті реттеу барысында мемлекеттік реттеу бір уақытта бірнеше қызмет орындауы тиіс [1, 74-б.], нақтырақ айтқанда:

( ссудалық пайыз, ақша, салық және амортизациялық саясат арқылы іске асатын дамыған нарықтық экономикада инвестициялық үрдісті басқару бойынша басты макроэкономикалық қызмет ретінде жеке меншік бизнестің капитал салымының жалпы көлемін реттеу (ынталандыру немесе шектеу);

( несиелік және салық жеңілдіктері арқылы белгілі кәсіпорындарға, салаларға және қызмет салаларына капитал салымын таңдаулы ынталандыру, мысалы, инвестициялық несие көмегімен;

( ірі корпорациялардың жоспарлары мен әрекеттерін ұйғару жолымен белгілі өндірістік қуатты енгізу және шығару мақсатымен инвестициялық үрдіске тікелей әкімшілік араласу.

Мемлекеттік инвестициялық реттеу деп макроэкономикалық тұрақтану және экономикалық өсу мақсатында инвестициялық нарық қатысушыларына тікелей және жанама ықпал ету түрлері мен әдістерін мемлекетпен мақсатты және бірізді қолдану үрдісін түсіну қажет.
Экономиканың нақты секторының қайта қалпына келуі мен дамуы ұзақ мерзімді инвестицияларсыз мүмкін емес, соңғылары бір жағынан инвесторлар мен мемлекеттік органдар арасындағы, екінші жағынан экономикалық қатынас қатысушылары мен шаруашылық субъектілері арасындағы қатынастары реттеуші ұстанымдар және механизм мен инвестициялық қызметтің ұлттық құқықтық режимін анықтайтын заңнамасыз іске аспайды.

Инвестициялық қызметті реттеу саласында құқықтық база үшін қазақстандық нарықта отандық және шетелдік инвесторлар үшін қызмет етудің біртұтас режимі сипатты болып келеді. Қазақстандағы инвестициялық қызметті реттейтін базалық нормативтік акт 2003ж. Қазақстан Республикасының  «Инвестициялар туралы» Заңы болып табылады.

Инвестициялық қызметті реттеу бойынша шаралар жүйесінде мемлекеттік инвестициялық стратегияны жасап шығару мен оны іске асыру үшін барлық мемлекеттік реттеу жүйесін бағдарлау аса маңызды болып келеді. 
Нақты ұзақ мерзімді инвестициялық даму стратегиясыз мемлекет тек ағымдағы мәселелерді шешіп, ұзақ мерзімді міндеттерді қысқа мерзімділерге ауыстырып отырады.

Әлеуметтік-экономикалық дамудың ұзақ мерзімді мақсаттары қысқа мерзімді мақсаттармен үнемі сәйкес келе бермейді. Мемлекеттің әлеуметтік-экономикалық дамуындағы түбегейлі өзгерістерге жету үшін инвестициялардың өсуін ғана емес, ең алдымен, экономиканың нақты секторындағы іскерлік белсенділікті ынталандыруды, ол үшін әлеуметтік өлшемдерді қатаң сақтай отырып бюджеттік-салықтық, ақша-несиелік тетіктерді белсенді пайдалануды қарастыратын ұзақ мерзімді инвестициялық стратегия жүргізу қажет. Мұның барлығы мемлекеттің реттеушілік қызметінің күшеюімен ғана мүмкін болмақ. 

Орта және ұзақ мерзімді инвестициялық стратегия Қазақстанның ұлттық экономикалық мүдделерін іске асыруға бағытталуы тиіс, тұрақты экономикалық өсу және мемлекет экономикасының бәсекеге қабілеттілігінің өсуінің негізінде тұрғылықты халықтың өмір сүру деңгейінің көтерілуін қамтамасыз етуі тиіс. Сонымен қатар, ол қолдағы бар барлық ұлттық инвестициялық ресурстарды мобилизациялауға, шетел капиталын тартуға және оларды орынды бөлу мен пайдалануға бағытталған шаралар кешенін жүргізуі тиіс. Бұл шаралардың іске асырылуына мемлекеттің бюджеттік, салықтық, несиелік, валюталық, ақша саясатының барлық құралдары бағытталуы тиіс. Қазақстан экономикасының ресурсты үнемдеуден әлі алшақ екенін есте сақтай отырып, инвестициялық қызметті мемлекеттік реттеу механизмі бұл мақсатта жетуге бағытталуы тиіс.

Мемлекеттік инвестициялар өндірістік және әлеуметтік инфрақұрылымның нақты салаларын, қажетті құрылымдық өзгерістерді дамыту мен қолдауын қамтамасыз ететін экономиканы реттеуші маңызды фактор болып табылады. Қазіргі кезде олардың маңызы төмендеп кетті, дегенмен де олар инвестициялау үшін, ең алдымен, мемлекеттік сектор кәсіпорындары үшін ресурстардың маңызды көзі болып отыр. Мемлекеттік инвестициялардың мақсаты дамудың ішкі факторларына кумулятивті үрдісті шақыруға мүмкіндік беру.

Нақты сектордағы инвестициялық белсенділікті ынталандыру мақсатында мемлекет экономикадағы мемлекеттік меншікті басқару мен қызмет ету тиімділігін көтеру, сонымен қатар, экономиканың қайта құрылымдану үрдісінің пәрменденуін қарастыратын «қатаң» өнеркәсіптік саясат жүргізуі тиіс. Экономикалық реформа жылдары ішінде Қазақстанның өнеркәсіп құрылымы айтарлықтай өзгерді. Мұнай, газ, қара және түрлі түсті металлургия өнімдерін өндіру және өңдеумен байланысты салалардың ара салмағы өсті. Макроэкономикалық тұрақтылықты жеткендіктен, стратегиялық акцент экономикалық өсуді қамтамасыз етуге ауыстырылады. Бұл экономикалық реформалардың экономиканың нақты секторына ауысуын қарастырады. Онда маңызды түйін рөлінде ЖІӨ 20,7%-н және халықтың жұмысбастылығының 22,2%-н шоғырландырған өнеркәсіп танылады. Қазақстанның өнеркәсібіндегі құрылымдық өзгерістер жаңа мемлекеттік өнеркәсіп саясатын жүргізуді, оны қамтамасыз ету үшін ақша қаражаттары мен өндірілген ұлттық өнімді өткізу нарығын іздестіруді талап етеді.

Инвестициялық ресурстарды реттеу үшін ойластырылған салық саясатына үлкен көңіл бөлінеді. Салық реформасы, ең алдымен, кәсіпорындар үшін өзекті болып келеді, ол таза фискалдыдан инвестициялық белсендлікті ынталандыру элементіне айналуы тиіс. Экономиканың нақты секторына инвестицияларды өсірумен байланысты іске асырылатын салық реформасының негізгі ұстанымдары келесілер болуы тиіс [2]:
( салық салатын объектілер санының өсуімен қатар жүретін салық салу деңгейін төмендету;

( салалық және уақытша сипаттағы салықтар бойынша негізсіз жеңілдіктер санын азайту;

( шетел инвесторлары үшін жеңілдетілген тұрақты салық салу режимін орнату.

Сонымен, инвестициялық белсенділікті жандандыру үшін мемлекеттік реттеу шараларының жүйесі қажет, ол келесілерді қамтуы тиіс:

( мемлекеттік және жеке меншік инвестицияларды орынды пайдалану, мемлекеттік инвестициялық бағдарламаларды құру механизмін жетілдіру;

( экономикадағы ұдайы өндірістік үрдістерді қалпына келтіру және отандық өнімнің бәсекеге қабілеттілігін көтеру мақсатында инвестициялық қызметтің нақты бағыттарын анықтау;

( құнды қағаздар нарығының дамуына және жиналымдардың инвестицияға трансформацияланудың тиімді жүйесін құруға мемлекет тарапынан әрекет жасау;

( банктердің экономиканың нақты секторына инвестициялық бағытын күшейту мақсатында банк жүйесін қайта ұйымдастыру;

( өндіріс саласына бағытталып жатқан инвестицияларды кепілдеудің тиімді жүйесін құру бойынша жұмысты жалғастыру;

( инвестициялық салымдарға кәсіпорынның жеке қаражаттарын көбейту үшін инновациялық саясатты жетілдіру.

